Meddwl am Marc


Marc  Pennod 3 adnodau 31-35 

Mam a brodyr Iesu

Yn yr adnodau hyn gwelwn mor gymhleth oedd bywyd daearol Iesu. I’w deulu roedd yn un ohonyn nhw, yn fab i Mair a  Joseff.  Byddai Mair yn siŵr o fod yn cofio addewidion Duw adeg ei eni (Luc 1:32-33), ond heb fod ganddi’r darlun llawn doedd hi ddim yn deall arwyddocâd ei fywyd. Roedd ganddi hefyd gonsyrn mam am ei mab.
Wrth aros y tu allan i’r tŷ (adn 31) roedd ei deulu yn dangos eu gofid amdano, ond hefyd yn ceisio rhoi taw ar ei weinidogaeth. Doedden nhw ddim yn deall.
· Mae’n eithaf posib y medrwn ni gam farnu sefyllfa heb wybod y ffeithiau i gyd a heb fod y darlun cyfan gyda ni.
Daeth sefyllfa o rwystr yn gyfle i Iesu ddweud rhywbeth pwysig am berthynas pobl â’i gilydd o fewn yr eglwys. Mae’n dweud fod perthynas agosach i’w gael na pherthynas brawd a chwaer neu fam a thad, a honno yw’r berthynas rhwng pobl â’i gilydd o fewn ei eglwys.

Cwestiwn: Ydy’r eglwys lle rydyn ni’n addoli yn hoffi gwario amser yng nghwmni ein gilydd?  Yn dysgu, yn bwyta, yn mynd am dro ac yn rhannu gair Duw gydag eraill?  Oes gyda ni gonsyrn a gwir gariad am ein gilydd?

Dydy Iesu ddim yn dweud wrthon ni am droi ein cefn  ar ein teuluoedd ond mae’n ymestyn y syniad o deulu i gynnwys ei eglwys ar y ddaear.  Fyddwn ni’n rhoi o’n hamser i deulu Iesu? 

· Beth mae Iesu’n ei ddweud? Fod 
“...pwy bynnag sy’n gwneud beth mae Duw eisiau yn ______

a ______a ______i mi?”

Gweddi: Diolch i ti am roi teuluoedd i ni. Diolch hefyd am dy rodd di o deulu Duw. Diolch am yr anrheg werthfawr hynny yn ein bywydau. Helpa ni i weithio trosot o fewn y teulu hwnnw. Amen.

